
Тақризи
муқарризи расмӣ ба диссертатсияи доктории Шарифзода Боймурод 

Бобопур дар мавзуи «Хоқонӣ ва таҳаввули қасида дар адабиёти форсии 
тоҷикӣ (асрҳои Х-ХШ)» барои дарёфти дараҷаи илмии доктори илми 

филология аз рӯйи ихтисоси 10.01.01 - Адабиёти тоҷик, равобити адабӣ.
- Душанбе, 2023. - 458 с.

Яке аз шоирони соҳибсабку қасидапардози садаи XII, ки дар 
таърихи адабиёти форсии тоҷикӣ аз мақому манзалати хосса бархӯрдор 
аст, Хоқонии Шарвонӣ мебошад. Ашъори ин шоири машҳур ба унвони 
яке аз беҳтарин шоҳасарҳои адабиёти мо маҳсуб ёфта, таъсири ӯ дар 
шеъру адаби тоҷик беқиёс аст. Маълум аст, ки дар бораи зиндагиномаи 
Хоқонии Шарвонӣ ва баррасии осори ӯ таҳқиқотҳои алоҳида вуҷуд 
доранд, аммо ҷанбаҳои мухталифи ҳаёту фаъолияти эҷодии ин шоир, 
махсусан нақши ӯ дар таҳаввул ва беҳбуди навъи қасида дар адабиёти 
форсии тоҷикӣ ба таври ҷудогона ва ҷомеъ баррасӣ нашудааст. Агар 
шарқшиноси машҳур Муҳаммаднурӣ Османов Хоқонии Шарвониро аз 
бузургтарин шоирони Шарқ муаррифӣ карда, қазоват дорад, ки Хоқонӣ 
шоире барои касоне нест, ки то ҳудуде босавод ҳастанд, балки ӯ шоире аст 
барои афроди бисёр таҳсилкарда, пас, ба чунин мавзуъ даст задани 
муаллифи диссертатсия худ аз биниши фароху умқи андеша ва қудрати 
тахайюлу зеҳну истеъдоди баланд баҳраманд будани муаллиф дарак 
медиҳад.

Мавзуи таҳқиқии мавриди назар аз зумраи мавзуъҳо ва масоили 
пажуҳишиест, ки ба самти адабиётшиносӣ ва шиносномаи ихтисоси 
илмии 10.01.01 - Адабиёти тоҷик, равобити адабӣ комилан мувофиқат 
менамояд.

Аҳаммияти мавзуи диссертатсияи доктории Шарифзода Боймурод 
Бобопур дар он зоҳир мешавад, ки омӯзиши тарҷумаи ҳоли илмии Хоқонӣ 
аз мушкилтарин ва муҳимтарин вазифаҳои адабиётшиносии тоҷик 
дониста шуда, бори аввал чеҳраи адабии шоир дар муҳити таърихиву 
фарҳангии ҳавзаи илмиву адабии Шарвон офарида шуд ва нақши 
Хоқонии Шарвонӣ дар таҳаввули шеъри асримиёнагӣ равшан гардида, 
қудрату маҳорати суханварии ӯ ба таври комил баррасӣ гаштааст.

Навгонии илмии диссертатсия дар он зоҳир мегардад, ки то кунун 
дар адабиётшиносии тоҷик мақому мартабаи Хоқонӣ дар таҳаввулу 
такомули қасида дар адабиёти форсии тоҷикӣ таҳқиқ нагардидааст. 
Муаллифи диссертатсия муваффақ бо он шудааст, ки дар доираи як асари 
мустақил дар заминаи татбиқи меъёрҳои накди шеър муҳимтарин 
унсурҳои маҳорати суханварии шоирро ба риштаи таҳқиқ кашидааст.

Эьтимоднокии натиҷаҳои таҳқиқ бо он собит мешаванд, ки дар 
таҳқиқи диссертатсионӣ аз консепсияҳои илмӣ ва назарии 
адабиётшиносони ватанию хориҷӣ истифода шудаанд. Дар маҷмуъ, 
дараҷаи эътимоднокии натиҷаҳои таҳқиқ аз дақиқияти маълумот, 
мутобиқат намудани ҳаҷми маводи таҳқиқ, коркарди натиҷаҳои таҳқиқ, 
ҳаҷми интишорот ва интихоби дурусти методҳои таҳқиқ бармеояд. Хулоса 
ва тавсияҳо дар асоси таҳлили илмии натиҷаҳои таҳқиқи назарӣ пешниҳод 
гардида, дурнамои мавзуи таҳқиқӣ муайян шудааст.

Аҳаммияти назариву амалии таҳқиқ дар он зоҳир мешавад, ки 
маводи диссертатсияро метавон дар илмҳои адабиётшиносӣ, поэтика, 
назариёти адабӣ, забоншиносӣ, сабкшиносӣ, фалсафа, ахлоқ, фарҳанг, 
мардумшиносӣ ва ғ. ба кор гирифт. Дар таълифи китобҳои дарсии донишгоҳии 
таърихи адабиёти форсии тоҷикӣ, махсусан дар бахшҳои адабиёти суфия, 
афкори фалсафӣ ва иҷтимоии халқи тоҷик, фарҳангҳои ирфонӣ, таркиб ва 
таъбирҳои шоирона ва ғ. истифода бурдани маводди диссертатсия аз фоида 
берун нахоҳад буд.

Довталаби дараҷаи илмӣ доир ба мавзуи диссертатсия ду 
монография ва 18 мақола дар маҷаллаҳои тақризшавандаи Комиссияи 
олии аттестатсионии назди Президенти Ҷумҳурии Тоҷикистон ба чоп 
расондааст. Маводи интишоргардида нуктаҳои асосӣ, натиҷаҳо ва 
мазмуни диссертатсияро инъикос намуда, саҳми шахсии муаллифро собит 
менамоянд.

Диссертатсия аз муқаддима, чор боб ва хулосаю рӯйхати адабиёт иборат 
буда, бобҳои рисола ба фаслҳо ва баъзе фаслҳо ба зерфаслҳо тақсим шуда, 
тавсияҳо оид ба истифодаи амалии натиҷаҳои таҳқиқ, рӯйхати адабиёт ва 
нашри таълифоти илмӣ дар мавзуи диссертатсия иборат аст.

Дар қисмати муқаддима мубрамии мавзуи таҳқиқ, дараҷаи омӯзиши 
он баён гардида, мақсад ва вазифаҳои асосии муаллифи диссертатсия 
мушаххас шудаанд. Ҳамчунин, сарчашмашиносӣ ва методологияи пажуҳиш, 
арзишҳои назариву амалӣ, навгониҳои илмӣ ва масъалаҳои меҳварии барои 
дифоъ манзуршаванда шарҳу тафсир ёфта, саҳми шахсии довталаби дараҷаи 
илмӣ, тасвиби амалии натиҷаҳои таҳқиқ, нашри таълифоти илмӣ дар 
мавзуи диссертатсия ва сохтору ҳаҷми кор бо низоми муайян шарҳу баён 
ёфтаанд.

Таҳқиқи зиндагиномаи илмии адибон яке аз масъалаҳои муҳимми 
илми адабиётшиносӣ маҳсуб меёбад. Чунин рӯйкард ба пешравии афкори 
илмӣ мусоидат намуда, дараҷаи баррасии илмии ҳаёт ва фаъолияти ин ё 
он адибро баланд мебардорад. Яке аз сабабҳои кам таваҷҷуҳ намудани 
адабиётшиносон ба зиндагиномаи илмӣ, эҳтимол дар мушкилу 
заҳматталаб будани кор хулоса мегардад, зеро таҳқиқи зиндагиномаи 
илмӣ талоши чандинсоларо талаб мекунад. Ба илова, ҷиҳати назариявии 
ин навъи таҳқиқот ҳанӯз ба таври зарурӣ дар муҳити илмиву адабии мо 

баррасӣ нагардидааст. Аз ин рӯ, бештари муҳаққиқон дар корҳояшон аз 
истифодаи «зиндагиномаи илмӣ» худдорӣ мекунанд. Бо такя ба ин андеша 
метавон ба хулоса омад, ки бахшидани зербоби алоҳидаи боби аввал ба 
баррасиву бозофаринии илмии зиндагиномаи Хоқонии Шарвонӣ як 
ҷаҳиши бузург дар омӯзиши илмии зиндагиномаи шоир мебошад. Бояд 
ишора кард, ки ҳанӯз муҳаққиқи барҷаста Ян Рипка омӯзиши тарҷумаи 
ҳоли Хоқониро аз мушкилтарин ва муҳимтарин вазифаҳои илми 
адабиётшиносии мо дониста буд. Дар ин қисмат муаллифи диссертатсия 
таваҷҷуҳи асосиро ба тавсифи тафсилоти мухталифи ҳаёту фаъолияти 
Хоқонии Шарвонӣ равона карда, бо далелҳо вазъияти зеҳниву чеҳраи 
адабӣ ва симои зиндаи шоирро тасвир намудааст.

Яке аз мавзуъҳое, ки дар боби аввал муаллиф ба он таваҷҷуҳ намудааст, 
масъалаи баррасии андешаҳои эътиқодиву ҷаҳонбинии Хоқонии Шарвонӣ 
мебошад. Бояд зикр намуд, ки халоқияти ҳунариву адабӣ ва тамоюлоти 
эътиқодӣ дар Шарқ ҳамеша равобити наздиктару шадидтар нисбат ба 
фарҳангҳои гарбӣ доштааст. Дар эҷодиёти шоирони мо унсурҳои диниву 
ахлоқӣ нақши калон бозида, мавзуъҳои офаридаҳои онҳо ва воситаҳои бадеии 
осорашонро таъйин карда, ҷаҳонбиниву мафкураи шоирро муайян менамоянд.

Зербоби алоҳида бахшидан ба масъалаи баррасии мавқеи ғазал дар 
осори Хоқонии Шарвонӣ низ бесабаб нест. Ҳарчанд ин шоир дар таърихи 
адабиёти форсии тоҷикӣ бо маҳорати баланди қасидасаройӣ машҳур шуда 
бошад ҳам, қудрати суханварии шоир дар сурудани ғазал низ шоёни таъкиду 
ниёз ба таҳқиқ дорад. Муаллиф мавзуи мазкурро дар олитарин ҳол таҳқиқ 
намуда, муҳимтарин вижагиҳои ғазали Хоқониро дарёфта, таркибҳои 
ташбеҳиву васфии ғазалиёти шоирро аз нигоҳи сохторӣ баррасӣ менамояд. Ба 
таъкиди муаллифи диссертатсия ихтирооти шоир дар таркибсозӣ қобили 
таваҷҷуҳ буда, суханварони дигар аз онҳо истиқбол кардаанд. Муаллиф аз 
табъи латифу завқи баланд ва андешаи ҳассос бархӯрдор будани Хоқониро 
таъкид карда, дар қолаби ғазал инъикос ёфтани зеҳни нуктасанҷу забони 
фасеҳу шевои шоирро асоснок ҳаллу фасл намудааст.

Ҳамчунин Шарифзода Б.Б. дар боби нахуст дар бораи мероси адабии 
Хоқонии Шарвонӣ изҳори назар намуда, дар бораи мансуб будан ё 
набудани маснавии «Хатм-ул-ғароиб» ба шоир бо такя ба таҳқиқотҳои 
пештару хулосаҳои мантиқии худ пешниҳодҳои ҷолиби илмӣ манзур 
намудааст.

Боби дувуми диссертатсия «Хоқонӣ ва таҳаввули қасида дар 
адабиёти форсии тоҷикӣ» унвон дошта, дар чаҳор зербоби он муаллиф дар 
хусуси таърихи пайдоиш ва сайри ташаккулу таҳаввули қасида, мадеҳа ва 
таърихи шаклгирии он, ҷиҳатҳои фарқкунандаи мадеҳаҳои Хоқонӣ, 
нақши ӯ дар таҳаввули шеъри асримиёнагӣ, қудрат ва маҳорати 
суханварии шоир, ҷанбаҳои ҳунарии офаридаҳои Хоқонӣ, вижагиҳои 
тағаззулоти қасоиди мадҳии шоир, суварнигориҳои шоирона дар заминаи 
хаёлпардозиҳо, ҷиҳатҳои мусбату паҳлӯҳои манфии мадҳияҳо, мамдӯҳони 
шоир, муоризаву муҷодалаву мушоираҳо ва дигар масъалаҳои марбут ба 

ин мавзуъ изҳори назар намуда, бо истифода аз иттилооти сарчашмаҳои 
адабиву таърихӣ мавзуи мазкурро бисёр олимона таҳқиқ намудааст.

Боби сеюми диссертатсия «Мухтассоти қасидаҳои Хоқонӣ аз лиҳози 
муҳтаво ва сохтор» ном дошта, бо баррасии ҷойгоҳи марсия дар осори 
шоир оғоз мегардад. Дар зербобҳои алоҳида масъалаҳои сӯгномаҳои 
хонаводагӣ, ҳунари марсиясароии шоир дар қасидаҳояш, муассириву 
барҷастагии маросии Хоқонӣ аз ҳайси муҳтавову ҷанбаи лафзиву 
фарогирии боварҳои мардумиву асотир, сабки баёни марсияҳо, майдони 
ҳунарварзии шоир дар марсиясароӣ, марсияҳо дар сӯгӣ олимону фақеҳон 
ва шоирони давр, марсияҳои дарборӣ, тасвири расму одоби азодорӣ дар 
марсияҳо, марсияҳои иҷтимоӣ, арзиши ҳабсияҳои Хоқонӣ, зуҳдиёти шоир 
ва қасидаҳои ифронии ӯ таҳқиқ шуда, дар ин шакл баррасӣ шудани 
масъалаҳои мазкур дар осори Хоқонии Шарвонӣ бори нахуст дида 
мешавад ва шоистаи таъкиду шоёни таҳсин аст.

Дар боби чорум «Хоқонӣ ва таҳаввули сабки қасидасарой дар 
адабиёти форсии тоҷикии асрҳои Х-ХШ» ба таҳқиқи масъалаи 
сабкшиносӣ дар адабиёти асримиёнагии форсу тоҷик, мактаби ҷудогона 
будани сабки суханварии Хоқонӣ, имтиёзҳои назарраси Хоқонӣ бо 
фазилатҳои махсуси ҳунарӣ, масъалаи таркиби саноеи шеъри шоир, 
хусусиятҳои ҳунарӣ ва эҷодии шоир, дастболо будани шоир дар нисбати 
шоирони пеш аз худ ва баъдӣ дар заминаҳои шеърӣ, иҳомофаринӣ, 
ташбеҳофаринӣ, тасвирпардозиҳо, истифодаи ҳама гуна мафҳуму 
истилоҳот дар шеър, бозтоби мафҳуму истилоҳоти тиббӣ, тавсифу тасвири 
олоти мусиқӣ, созу навоҳо, истилоҳоти мусиқӣ ва дигар мафҳумҳои марбут ба 
ин мавзуъ, ойини майгусорию боданӯшӣ бо мушахассоти дақиқ дар шеъри 
шоир, истифодаи шоир аз истилоҳоти гуногуни илмӣ, хосса илми нуҷум, 
истифода бурдани истилоҳоту мафҳумҳои дини насронӣ ва дигар масъалаҳо 
пардохта, муаллифи диссертатсия ба субут расонидааст, ки Хоқонӣ чун шоири 
огоҳ аз тамоми илмҳои замони худ, барои оростану сайқал додани пиндорҳои 
шоиронааш мафҳуму истилоҳоти соҳаҳои мухталифро ба кор гирифта, ба ин 
восита аз як ҷониб маърифати худро ошкор сохта бошад, аз дигар тараф ҷанбаи 
ҳунарии ашъори худро қавӣ гардонидааст. Дар ин боб ҳамчун зербоби алоҳида 
ба баррасии авзони қасоиди Хоқонӣ бахшида шуда, омори авзони қасоид бо 
дараҷаи истифодаи онҳо оварда мешавад ва муаллиф ба хулосае меояд, ки 
Хоқонӣ ба мисли суханварони бузург шоири арӯзӣ набуда, аммо маҳорати 
суханварии ӯ дар истифодаи радиф ва ҷобаҷогузории калимот шеваи баёни ӯро 
муассир гардонидааст. Хдрчанд масъалаи сабки сухани шоир диққати як идда 
мутафаккиронро ба худ ҷалб намуда, дар мавриди ҳунари шоирии Хоқонӣ 
андешаҳои ҷолиб изҳор шудаанд, муаллифи диссертатсия бо такя ба методу 
усули нав шеърияти ашъор, ҳунари шоирӣ, сеҳри эҷоду шеваи гуфтори шоирро 
бисёр моҳиронаву олимона ба риштаи таҳқиқ кашидааст.

Хулосаи диссертатсияи Шарифзода Боймурод Бобопур фарогири 
муҳимтарин бардоштҳои илмӣ буда, дар 41 банд фароҳам омадаанд ва дар 
поёни ҳар банд пайванди лозим ба мақола ва таълифоти довталаб вуҷуд 
дорад.

Аз ҳамин лиҳоз диссертатсияи доктории Шарифзода Боймурод 
Бобопур дар мавзуи “Хоқонӣ ва таҳаввули қасида дар адабиёти форсии 
тоҷикӣ (асрҳои Х-ХШ)” таҳқиқоти тозаи илмӣ буда, дорои афзалиятҳои 
муҳим мебошад.

Бо вуҷуди ин муваффақиятҳо ба баъзе камбудиҳо метавон ишора 
кард, ки зикри муҳимтарини онҳо ба андешаи инҷониб ба фоидаи кори 
минбаъда хоҳад буд:

1. Қобил ба зикр аст, ки муаллифи диссертатсия то андозае ба тамоми 
сарчашмаҳои илмиву адабии вобаст ба мавзуи коркардашуда 
дастрасӣ доштааст ва мунсифона, дар навиштани кор дар ҷойҳои 
лозима аз онҳо ёд кардааст. Аммо баъзе аз корҳои муҳаққиқони 
тоҷик, ки масъалаи мавриди таҳқиқи муаллифи диссертатсия 
мустақиман дар онҳо мавриди баррасӣ қарор дода шудааст, аз 
назари Шарифзода Б.Б. дар канор мондаанд. Масалан, мақолаи 
Назира Қаҳҳорова «Паямбари ғазал» (1970); асари Лола 
Сулаймонова «Ҳаёт ва эҷодиёти Сайфи Исфарангӣ» (1973); асари 
Т.Зеҳнӣ «Чанд сухани судманд» (1984); китоби Валӣ Самад «Аз 
қаъри Хазар то авҷи Зуҳал» (1992); сарсухани муфассали Абдувалӣ 
Давронов ва Мирзо Солеҳов ба мунтахаби рубоиёти Хоқонии 
Шарвонӣ (1999).

2. Ҳарчанд маълумоти Мир Ғуломалихони Озоди Билгиромӣ дар тазкираи 
«Хизонаи омира» такрори иттилоот аз сарчашмаҳои пешин аст, аммо 
шарҳи баъзе абёт аз девони Хоқонии Шарвонӣ дар ин тазкира ба қалами 
муаллифи «Хизонаи омира» тааллуқ дорад. Ба иллатҳои барои мо 
номаълум диссертант дар таълифи диссертатсия ба ин тазкира таваҷҷуҳ 
накардааст.

3. Муаллифи диссертатсия дар бисёр маврид ба баҳси масъалаҳои 
назариявӣ дар мавриди истилоҳоте чун қасидаву марсияву мадҳияву 
шарҳи санъатҳои бадеӣ ва ё аз таърихи таҳқиқи баъзе мавзуъҳо ва 
амсоли инҳо, ки кайҳо дар илми адабиётшиносӣ таҳқиқ шудаанд, 
мепардозад. Ба фикри инҷониб дар ин кори пурмуҳтаво овардани ин 
баҳсҳо зарурияте надошт.

4. Муаллифи диссертатсия дар кораш дар атрофи ашъори Анварӣ зиёд баҳс 
меорояд, ки дар бисёр ҷойҳо ба мавзуи асосӣ намечаспад. Ҳазф кардани 
онҳо нақсе ба мазмуни кор ворид намекунад. Ва ё Шарифзода Б.Б. 
қазоват мекунад, ки Шодимуҳаммад Сӯфиев дар тадқиқоти худ бахшида 
ба такомули мафҳум ва рамзи май дар адабиёти форсии тоҷикӣ хамриёти 
Хоқониро мавриди таҳлил қарор надодааст, аммо боз дар бораи ҳар 
чаҳор боби асари муҳаққиқ муфассалтар маълумот медиҳад.

5. Дар диссертатсия такрори бандҳои (абзатс) калон ба назар мерасад (дар 
саҳ.97 ва такрори он дар саҳ.236 ва ғ.) ва ҷумлаҳои тавсифии такрорӣ 
низ зиёданд (дар саҳ.97 ва такрори он дар саҳифаҳои 236 ва 389; саҳ. 238 
ва такрори он дар саҳ.294 ва ғ.)

Албатта, камбудиҳои зикргардида хусусияти тавсиявӣ дошта, 
арзишу аҳаммияти илмиву амалии диссертатсияро коҳиш намедиҳанд.

Автореферат ва мақолаҳое, ки довталаби дараҷаи илмӣ оид ба 
мавзуи таҳқиқшаванда нашр намудааст, муҳтавои асосии диссертатсияро 
фаро гирифтаанд. Мавзуи интихобнамудаи ӯ ба доираи мавзуъ ва 
масъалаҳои таҳқиқии шиносномаи ихтисоси илмии 10.01.01 - Адабиёти 
тоҷик, равобити адабӣ комилан мувофиқат менамояд.

Коркарди амалии натиҷаҳои таҳқиқ ва нашри таълифоти илмӣ дар 
мавзуи диссертатсия ба меъёр ва талаботи Комиссияи олии 
аттестатсионии назди Президенти Ҷумҳурии Тоҷикистон ҷавобгӯ 
мебошанд.

Хулоса, таҳқиқоти Шарифзода Боймурод Бобопур дар мавзуи 
“Хоқонӣ ва таҳаввули қасида дар адабиёти форсии тоҷикӣ (асрҳои X- 
XIII)” ба талаботи бандҳои 31-37-и Тартиби додани дараҷаҳои илмӣ, ки 
бо қарори Ҳукумати Ҷумҳурии Тоҷикистон аз 30 июни соли 2021, таҳти № 
267 тасдиқ гардидааст, ҷавобгӯ буда, муаллифи он сазовори дарёфти 
дараҷаи илмии доктори илми филология аз рӯйи ихтисоси 10.01.01 - 
Адабиёти тоҷик, равобити адабӣ дониста шавад.

Доктори илми филология,
Директори Институти илмҳои
гуманитарии ба номи академик
Б.Искандарови АМИТ Қаландариён Ҳоким Сафар 

«02» январи соли 2024

Суроға: 736001, Ҷумҳурии Тоҷикистон, 
ВМКБ, шаҳри Хоруғ, кӯчаи Деҳотӣ 80, х.23 
Тел.: +992 934892626
Е-таП: Ьок1т_к@тай.ги

Имзои доктори илми филология
Қаланд; :им Сафарро

ИИГ АМИТ Наврузова Ҳ.Ш.

«02» январи соли 2024
Суроға: 736001, шаҳри Хоруғ, кучаи У.Холдоров, 4 
тел: +992 935261982
Е-таП: Ьи8туа.паугигоуа@таП.ги

6


